
Kirish. Investitsiyalarning muayyan soha yoki tarmoqqa kiritilishi investitsiya faoliyati 

orqali amalga oshiriladi, bu esa foyda olish va (yoki) boshqa foydali samaraga (asosan foyda) 

erishish uchun investitsiya kiritish va uni amalga oshirish bilan bogʻliq amaliy harakatlar 

majmuini oʻz ichiga oladi. Shuni taʼkidlash kerakki, investitsiyalar harakati ikki asosiy bosqichni 

oʻz ichiga oladi. Birinchi bosqichning mazmuni – “investitsiya resurslari – mablagʻlarni kiritish” 

– amalda investitsion faoliyatdir. Ikkinchi bosqich – “mablagʻlarni kiritish – investitsiyalash 

natijasi” investitsiyalardan foydalanish natijasida qilingan xarajatlarni qoplash va daromad 

olishni oʻz ichiga oladi. U har qanday turdagi iqtisodiy faoliyatning ikki zarur tarkibiy qismi: 

xarajatlar va ulardan keladigan daromadlarning oʻzaro bogʻliqligi va oʻzaro taʼsirini tavsiflaydi 

[1]. 

Amalda investitsiya faoliyati investitsiya loyihasini ishlab chiqish va uni amalga 

oshirishni oʻz ichiga olib, bunda amaldagi qonunchilikka muvofiq kapital qoʻyilmalarning 

iqtisodiy maqsadga muvofiqligi, hajmi va muddatlari, shu jumladan ishlab chiqilgan zarur 

loyiha-smeta hujjatlariga mos kelishi tushuniladi.  

Adabiyotlar tahlili va metodologiya. Investitsion faoliyat tushunchasi korxonaning 

investitsion jozibadorligi bilan chambarchas bogʻliq. Taʼkidlash joizki, mamlakatlar, hududlar 

va alohida xoʻjalik yurituvchi subyektlarning investitsion jozibadorligi masalalari mahalliy va 

xorijiy iqtisodiy adabiyotlarda atroflicha yoritilgan. Korxona va tashkilotlarning investitsion 

jozibadorligini baholash va oshirish muammosi xorijlik iqtisodchi olimlar Blank I.A., Gitman L. 

Dj., Djonk M., Vilenskiy A.A., Livshis V.N., Smolyak S.A. va boshqa olimlarning ishlarida oʻz 

ifodasini topgan. 

Rossiyalik iqtisodchi olimlar I.N. Volodina, Ye.G. Joludeva, A.A. Kaplin, A.V. Korenkov, V.S. 

Melnikov, S.G. Mlyavaya, N.N. Petuxovalar va boshqalarning tadqiqotlarida mazkur iqtisodiy 

kategoriyaning turli tomonlarini tavsiflovchi va iqtisodiy mohiyatini talqin qiluvchi turli 

yondoshuvlar mavjud. Shu bilan birga, tavsiya etilgan taʼriflar orasida baʼzida oʻziga xos taʼriflar 

koʻzga tashlanadi. Xususan, Smirnova N.V. taʼrifiga koʻra “Korxonaning investitsion 

jozibadorligi deganda investitsiya mablagʻlari kiritilgan ishlab chiqarish faoliyatining iqtisodiy 

natijalari asosida investorning maqsadlariga kafolatlangan, ishonchli va oʻz vaqtida erishish 

tushuniladi” [2]. 

Ushbu taʼrif, bizning fikrimizcha, tashqi muhitning noaniqligi va investitsiya 

faoliyatining riskli tabiati nuqtai nazaridan, hech boʻlmaganda yetarlicha shubhali koʻrinadi. 

Podmolodina I.M. investitsiya faoliyatini investitsiyalarni amalga oshirish boʻyicha 

amaliy harakatlar majmui sifatida belgilaydi [3]. U tomonidan investitsiyalarni jalb qilish bilan 

bogʻliq jarayonlar investitsion faoliyat doirasidan chetga chiqarib yuborilganini koʻrish 

mumkin. 

D.Tojiboyevaning fikricha, investitsiya deganda kelajakdagi natija uchun: ishlab 

chiqarishni kengaytirish yoki rekonstruksiya qilish, mahsulot va xizmatlarning sifatini 

yaxshilash, malakali mutaxassislar tayyorlash va ilmiy tadqiqot ishlari olib borishga 

moʻljallangan moliyaviy resurslar tushuniladi [4]. Uning fikricha, iqtisodiyotni rivojlantirishda 

investitsiyalar yetakchi rol oʻynaydi, sababi investitsiya orqali korxonalar kapital 

jamgʻarilishiga, natijada mamlakatning ishlab chiqarish imkoniyatlarini kengaytirish va 

iqtisodiy oʻsishga erishiladi [5].  

B.A.Abdukarimov, A.N.Jabriyev, M.K.Pardayevlarning fikricha, investitsiya – bu 

moliyaviy (pul) yoki real kapitalga mablagʻ qoʻyish. U pul mablagʻlari, kredit, qimmatbaho 

qogʻoz shaklida olib boriladi va koʻchma, koʻchma boʻlmagan mol – mulkka, intellektual mulkka, 

ne'matlarga boʻlgan huquqqa va boshqa qiymatliklarga qoʻyiladi, yaʼni korxonaning barcha 

aktivlariga ishlatiladi [6].  

Muhokama. Tahlillarimiz shuni koʻrsatadiki, MDH davlatlari iqtisodiy adabiyotlarida 

investitsiya va investitsion jozibadorlik kategoriyasiga eng keng tarqalgan taʼrif A.I. Blank 

tomonidan keltirilgan taʼrifdir. Unga koʻra, korxonaning investitsion jozibadorligi sifatida 

alohida korxonalarning – boʻlajak investitsiyalash obyektlarining rivojlanish istiqbollari, 

mahsulot sotish hajmi va ortib borishi salohiyati, aktivlardan samarali foydalanish va ularning 

likvidligi, toʻlov qobiliyati va moliyaviy barqarorlik kabilar nuqtai nazaridan ajralmas 

xususiyati sifatida tushunishni taklif qiladi [7]. Keyinchalik, bu taʼrif kichik tuzatishlar bilan, bir 

qator boshqa ishlarda takrorlangan [8]. Bizning fikrimizcha, korxona investitsion 

jozibadorligini bunday talqin qilinishi muayyan darajada cheklangan va quyidagi sabablarga 

koʻra foydalanishga nomuvofiq deb hisoblaymiz. 

Birinchidan, u iqtisodiy kategoriya sifatida investitsion jozibadorlikning asl mohiyatini 

aks ettirmaydi. Yuqoridagi taʼrifdan kelib chiqadiki, investitsion jozibadorlik subyektiv 

tushunchadir, yaʼni muayyan investor nuqtai nazaridan alohida korxonalarga sarmoya 

kiritishning afzalliklari va kamchiliklarining umumlashtiruvchi tavsifidir. 

Ikkinchidan, yuqoridagi talqin iqtisodiy rivojlanishning sanoat bosqichiga xos boʻlib, 

postindustrial davrda korxonaning ijtimoiy-iqtisodiy tizim sifatidagi tashqi muhit bilan 

munosabatlarining uzluksizligi va murakkabligiga qaratilgan tizimli yondashuv talablariga zid 

keladi. Postindustrial iqtisodiyotning shakllanishi va rivojlanishi xoʻjalik yurituvchi subyektlar 

faoliyatiga yangi talablarni qoʻyadi. Zamonaviy korxonalar oʻz faoliyatini atrofdagi ijtimoiy-

iqtisodiy muhitning tobora ortib borayotgan murakkabligi, noaniqligi va jadalligi sharoitida 

amalga oshirishga majbur boʻlishmoqda. Korxonalarda yangi axborot-kommunikatsiya 

texnologiyalarining joriy etilishi tabiatdagi mutatsiyalar kabi korxonalarning tashkiliy 

barqarorligining buzilishiga va ularning faoliyatini qayta qurish imkonini beruvchi yangi 

tashkiliy tuzilmalarni izlash yoki shakllantirish zaruriyatini yuzaga keltirmoqda. “Elektron 

shaffof” jahon bozorining paydo boʻlishi (har qanday mahsulot haqida deyarli bir zumda 

maʼlumot olish imkoni mavjud) ishlab chiqaruvchilar oʻrtasidagi raqobatning keskin 

kuchayishiga olib kelmoqda. Qoida tariqasida, mijozlarni qiziqtiradigan tovarlar allaqachon 

mahalliy darajadagi mahsulot emas va hozirda butun dunyo boʻylab ishlab chiqarilmoqda. 

Endilikda korxona oʻz raqobatchilari qayerda joylashgan boʻlishidan qatʼiy nazar, raqobatda 

yutqazmaslikka harakat qiladi. 

Natijada, korxonalar uchun mijozning roli va imidji tubdan oʻzgarib bormoqda. Shaxsi 

aniq boʻlmagan “ommaviy isteʼmolchi” oʻrnini bozor nazoratini oʻz qoʻliga olayotgan individual 

mijoz egallamoqda. Oʻtgan asrning 70-80-yillari bilan solishtirganda, bugungi xaridor 

bozordagi vaziyat va mavjud mahsulotlar tanlovi borasida yetarlicha keng maʼlumotlarga ega. 

Shu sababli, taklif etilayotgan mahsulotga boʻlgan talablar muntazam ortib bormoqda, ularning 

hayotiy davri qisqarmoqda, assortiment kengayib bormoqda, mahsulotning alohida turlari 

boʻyicha ishlab chiqarish hajmi borgan sari kamaymoqda (1.1-jadval). 

 

1.1-jadval Rivojlanishning hozirgi bosqichida iste’molchilar talablaridagi 

o‘zgarishlar tavsifi 

Sanoat bosqichi Postindustrial bosqich 
Ishlab chiqarishga yo‘naltirilgan iqtisodiyot 
(ishlab chiqaruvchilar hukmronligi holati)  
Korxonaning maqsadi: mahsulot ishlab 
chiqarishni maksimal darajada oshirish. 
Ishlab chiqaruvchilar va iste’molchilarning 
qutbli joylashuvi: mahsulot yaratish ishlab 
chiqaruvchining vakolatida bo‘lib, u 
mahsulotning sifatini to‘liq belgilaydi. 

Xaridorlarga yo‘naltirilgan iqtisodiyot 
(xaridor “qirol”dek hukmron mavqeyga ega 
bo‘ladi) 
Korxonaning maqsadi: sotuv hajmini 
maksimal darajada oshirish (xaridorlar 
talablarining nisbatan to‘liqroq 
qondirilishi). “Mahsulot” tushunchasi 
“xizmat” tushunchasiga yaqinlashmoqda. 
Ishlab chiqaruvchilar va iste’molchilar 
manfaatlarining yaqinlashishi natijasida 
“ishlab chiqaruvchi-iste’molchi” umumiy 
tushunchasi shakllanmoqda. Mahsulot sifati 
ishlab chiqaruvchi va iste’molchi o‘rtasidagi 
o‘zaro munosabatlar jarayonida 
shakllanadi. 

Mahalliy biznes muhiti Global biznes muhiti 
Barqaror, statik bozor O‘zgaruvchan, dinamik bozor 
Doimiy, barqaror talab (tovarlar 
taqchilligi). 

Xizmatlar bilan birgalikdagi turli xil 
mahsulotlarga bo‘lgan talab, o‘ziga xos 
xususiyatlarga ega yangi mahsulotlarni 
olish istagi. 

Doimiy va sabrli mijozlar (mijoz taqdim 
etilgan hamma narsani oladi). 

Injiq va o‘zgaruvchan mijozlar (mijoz har 
doim haq). 

Barqaror va yetarlicha uzoq ishlab 
chiqarish sikli, innovatsiyalar nisbatan kam 
uchraydigan hodisa. 

Ishlab chiqarish sikli davomiyligining 
keskin qisqarishi (va umuman 
mahsulotlarning hayotiylik davri ham). 
Innovatsiyalar odatiy, doimiy hodisaga 
aylanib qolmoqda. 

Mahsulot sifatiga yuqori, ammo yetarlicha 
cheklangan talablar (nuqsonsiz tovarlar, 
obyektiv statistik sifat nazorati asosida 
aniqlanadi). 

Eng yuqori sifat talablari, HiFi mahsulotlari 
hajmining ortishi (sifat xaridorlarning 
talablaridan kelib chiqib subyektiv 
tushunchaga aylanadi). 

Korxonalar o‘rtasidagi raqobat –  mo‘tadil 
va unchalik keskin emas (barqaror obro‘ga 
ega bo‘lgan, “o‘z o‘rnini” egallagan korxona 
gullab-yashnaydi, bozor sharoitlariga 
kuchli  bog‘liqlik yo‘q). 

Qattiq va juda keskin raqobat –
korxonalarning mavjud bo‘lishi “yashashi” 
uchun kurashi. Mavjud bo‘lish va “yashab 
qolish” maqsadida korxonalar yetkazib 
beruvchilar va pudratchilar bilan yanada 
yaqinroq hamkorlik qilishlari zarur. 

Bularni barchasi korxonalarning tashqi muhitida global, qaytarib boʻlmaydigan 

oʻzgarishlar roʻy berayotganligini aniq koʻrsatib turibdi va mazkur holat korxonalarni tashkil 

etishning hamda faoliyat yuritishining koʻplab anʼanaviy shart-sharoitlarini qayta koʻrib chiqish 

zarurligini taqozo etadi. Avvallari muvaffaqiyatli faoliyat yuritayotgan korxonalarning raqobat 

ustunligi hisoblangan – vertikal aloqalar ustuvor boʻlgan barqaror, iyerarxik tashkiliy tuzilma 

va nisbatan kichik mahsulot assortimenti bilan ishlab chiqarishning sezilarli hajmi – endilikda 

kamchilik sifatida qaralishi mumkin, chunki qotib qolgan, sust harakatga keluvchi tashkilot 

oʻzgaruvchan bozor talablariga darhol javob bera olish imkoniga ega boʻlmaydi. 

Korxonaning oʻzgaruvchan bozor sharoitlariga tez va oson moslashish qobiliyati keskin 

raqobat sharoitida asosiy raqobat ustunligiga aylanmoqda. Hozirgi sharoitda korxonalar 

yashab qolishi va mavjud boʻlishi uchun muntazam oʻzgaruvchan bozorga tezkorlik bilan 

moslashish maqsadida oʻz tashkiliy tuzilmasini va ishni tashkil qilishni qayta qurishga, oʻz 

strategiyasi va taktikasini, ishbilarmonlik muhitidagi oʻz xatti-harakatlarini oʻzgartirishga, 

ishlab chiqarilayotgan mahsulotlar assortimenti va hajmlari tezkorlik bilan oʻzgartirishga, yaʼni 

doimiy ravishda rivojlanib borishga majbur boʻlmoqdalar. Oʻz navbatida, uzluksiz rivojlanish 

zarurati obyektiv ravishda investitsiya resurslarini tezkorlik bilan jalb qilishni talab etsa, 

tegishlicha buning uchun talab darajasidagi investitsion jozibadorlikni taʼminlab turish zarur 

hisoblanadi. Shunday qilib, agarda nisbatan barqaror bozor sharoitida ommaviy talab mavjud 

tovarlarni ishlab chiqarish va raqobatning oʻrtacha darajasida yuqori investitsion 

jozibadorlikni taʼminlash vazifasi koʻpincha ikkinchi darajali deb hisoblangan boʻlsa, jahon 

iqtisodiyotining globallashuvi, bozor oʻzgarishlarining jadalligi, talabni diversifikatsiya qilish, 

innovatsiyalar rolining va mahsulot sifatining oshishi sharoitida investitsion jozibadorlik 

obyektiv ravishda korxonaning ijtimoiy-iqtisodiy tizim sifatida asosiy xususiyatlaridan biriga 

aylanmoqda, uni zarur darajada boʻlishini taʼminlash esa keskin va jadal raqobatning yetarlicha 

muhim omili hisoblanmoqda. 

Uchinchidan, iqtisodiy fanlarda mavjud boʻlgan yuqoridagi konsepsiya nisbatan 

cheklangan xarakterga ega deb hisoblaymiz, yaʼni asosiy eʼtibor “mahsulot sotuvi hajmining 

kengayib borishi, miqyosi va rivojlanish istiqbollari, aktivlardan foydalanish samaradorligi va 

ularning likvidligi, toʻlovga layoqatliligi va moliyaviy barqarorlik holati” kabilarga qaratilgan 

boʻlib, albatta, mazkur xususiyatlar korxonaning iqtisodiy salohiyati, moliyaviy holati va 

faoliyati samaradorligi kabi muhim tavsiflarini oʻz ichiga olsa-da, korxona faoliyatining undan-

da kamroq muhim boʻlmagan boshqa tavsiflari, birinchi navbatda, ishbilarmonlik faolligi 

darajasi va biznesni rivojlantirish koʻrsatkichlarini hisobga olmagan.  

Natijalar. Yuqorida keltirilgan holatlarga asoslanib, bizning fikrimizcha, investitsion 

jozibadorlik deb korxonaning ijtimoiy-iqtisodiy tizim sifatida investitsiyalar oqimini yuzaga 

keltira olish salohiyatini tavsiflovchi xususiyatlarini tushunish maqsadga muvofiqdir. Mazkur 

taʼrif, bizning fikrimizcha, iqtisodiy kategoriya sifatida investitsion jozibadorlikning mohiyatini 

toʻliqroq aks ettiradi va amaliy jihatdan nisbatan eng maqbul hisoblanadi. 

Iqtisodiyotning innovatsion rivojlanishi sharoitida iqtisodiyot soha va tarmoqlariga 

korxonalar tomonidan investitsiyalarni jalb qilish ularning yashab qolishi va mavjud boʻlishi 

masalasidir. Investitsiyalar boʻlsa – korxonalar rivojlana oladi va pirovardida milliy darajada 

barqaror iqtisodiy oʻsishni taʼminlash imkoniyati yuzaga keladi. Aks holda esa – ishlab 

chiqarishning pasayishi, xodimlar ish oʻrinlari qisqarishi va natijada ijtimoiy tartibsizliklar 

hamda shu bilan bogʻliq boshqa hodisalar yuzaga kelishi mumkin. Taʼkidlash kerakki, na 

iqtisodiyot soha va tarmoqlarida faoliyat yurituvchi alohida korxonalarning investitsion 

jozibadorligi, na yakka tartibdagi investorlarning investitsiyalari bugungi kunda 

iqtisodiyotdagi investitsiyalarga boʻlgan ehtiyojni toʻliq qondira olmaydi. Chunki, deyarli 

barcha korxonalar investitsiyalarga muhtoj. Ahamiyatli savol shundaki, ulardan qaysi biri 

investorlar uchun birinchi navbatda afzalroq? 

Iqtisodiy adabiyotlarda “investitsion jozibadorlik” tushunchasini investorning u yoki bu 

investitsiya kiritish obyektini tanlashdagi xohish-istagi, afzal koʻrishi bilan tavsiflanadi. 

Rossiyalik olim V.I.Mashkinning xulosasiga koʻra, investorlar tanlovi uchun eng jozibador 

omillar sifatida korxona tomonidan uzoq yillik faoliyati davomida toʻplangan qadriyat va 

qiymatlar: rivojlangan va boy infratuzilma, innovatsion salohiyat, intellektual salohiyat kabilar 

qaraladi [9] . 

Shuningdek, investorlarga soliq imtiyozlari berish boʻyicha qonunchilikka oʻzgartirish 

kiritish orqali iqtisodiyot soha va tarmoqlari investitsion jozibadorligini muayyan darajada 

oshirish mumkin, ammo bu vaziyatni yumshatadigan bir martalik vosita boʻlib, mavjud 

muammoning umumiy yechimi sifatida qaralishi mumkin emas. 

Mazkur holatlardan kelib chiqib xulosa qilish mumkinki: investitsiya jozibadorligini 

tezda yoki tezkorlik bilan oʻzgartirish imkoniyatlari juda cheklangan. Iqtisodiyot soha va 

tarmoqlari investitsion jozibadorligini oshirish kuchli raqobat sharoitida mavjud salbiy 

tendensiyalarni oʻzgartirish uchun yetarli emas. Boshqacha qilib aytganda, iqtisodiyot soha va 

tarmoqlari korxonalarining investitsion jozibadorligini taʼminlash va bu jarayonni boshqarish 

borasidagi harakatlar kuchli raqobat sharoitida talab darajasidagi qoʻshimcha investitsiyalar 

oqimini jalb qilish imkonini bermayapti. 

Bizning fikrimizcha, faqatgina investitsion jozibadorlikni boshqarish tizimini 

oʻzgartirish orqali korxona va tashkilotlar uchun muhim investitsiyalar oqimini taʼminlash 

imkoniyati yuzaga keladi va shuning uchun ham korxonalar investitsion jozibadorligini 

boshqarish masalasi keskin raqobat va innnovatsion iqtisodiyot rivojlanishi sharoitida alohida 

dolzarblik kasb etadi. 

Umumiy maʼnoda, obyektning investitsion jozibadorligini baholash investitsiyalash 

yoʻnalishi bilan bogʻliq obyektiv tavsiflarga va muayyan bir investorga xos boʻlgan subyektiv 

xususiyatlarga asoslanishi kerak. Qoida tariqasida, obyektiv belgilar aniq koʻrsatkichlar 

shaklida, subyektiv belgilar esa meʼyor darajalari, muvofiqlik mezonlari va shu kabilar shaklida 

aniqlashtiriladi. 

Investitsiyalarni boshqarish yondashuvi doirasida investitsiya kiritish qarorini qabul 

qilish uchun investorda bunday qarorni qabul qilishi uchun asos boʻlib xizmat qiladigan yetarli 

maʼlumotlar boʻlishi kerak. 

Investitsiya kiritishning maqsadga muvofiqligini baholash mezoni deganda biz 

investitsiya qarorlarini qabul qilish va investitsion xohishlarni shakllantirish omili boʻlib 

xizmat qilishi mumkin boʻlgan maʼlumotlarni tushunamiz. 

Investorning investitsiya kiritish xohishini shakllantirish va uning investitsiya 

qarorlarini qabul qilishini taʼminlovchi omil boʻlishi uchun investitsiya qarorini qabul 

qilishning axborot asosi quyidagi talablarga javob berishi kerak: 

• aniq yoʻnaltirilganlik – qaror qabul qilish uchun foydalaniladigan investitsiya 

obyekti haqidagi maʼlumotlar muayyan investorning individual xususiyatlarini hisobga olgan 

holda tayyorlanishini bildiradi; 

• toʻliqlik – salohiyatli investorga har tomonlama baho berish uchun turli miqdoriy 

va sifat koʻrsatkichlarini kiritish imkoniyatini bildiradi; 

• aniqlik – investor tomonidan investitsiya qarorini qabul qilishda 

foydalaniladigan maʼlumotlar umumiy xarakterga ega boʻlmasligi, balki yetarli darajada 

batafsil, alohida qismlarga boʻlib yoritilgan boʻlishi zarurligini bildiradi; 

• qiyosiylik – maʼlum bir vaqt birligida bir nechta investitsiyalash obyektlarini yoki 

muayyan davrning turli nuqtalarida aynan bir obyektni oʻzini taqqoslay olish qobiliyatini 

anglatadi. 

Bizning fikrimizcha, investor tomonidan investitsiya kiritish obyektini tanlash 

masalasida yondashuv shunday boʻlishi kerakki, bunda investitsiya kiritishning maqsadga 

muvofiqligi toʻgʻrisidagi qarorni qabul qilishni asoslovchi maʼlumotlar yuqoridagi barcha 

talablarga toʻliq javob berishi kerak. 

Investitsion jozibadorlik deganda biz investitsiyalash obyektining investor xohishlariga 

mos kelishini tushunamiz. Shu nuqtai nazardan, investitsion jozibadorlik investor tomonidan 

investitsion xohishlarni shakllantirish va investitsiya qarorini qabul qilish omili sifatida qabul 

qilinishi mumkinligini anglatadi. 

Tadqiqotlarimiz natijasida, investitsiya obyektlarining investitsion jozibadorligini 

baholashning toʻrtta asosiy yondashuvini ajratib oldik. Ular: 

1. Moslashuvchanlik. Muhim koʻrsatkichlarni investor uchun qulayroq va tushunarliroq 

shaklda aks ettirish. 

2. Sifatli. Baholanayotgan obyektning investor uchun eng maʼqul boʻlgan namunali 

obyektga muvofiqligini baholash. 

3. Koeffitsiyentli. Turli koʻrsatkichlarni taqqoslash va nisbatini aniqlash asosida 

jozibadorlikni baholash. 

4. Integralli. Umumiy algoritm asosida jozibadorlikni miqdoriy bahosini aniqlash. 

Har bir yondashuv oʻzining afzalliklari va kamchiliklariga ega hisoblanadi. 

Afzalliklari: 

1. Hisob-kitoblarning soddaligi, tadqiqotchini natijaga taʼsiri kamligi. 

2. Subyektiv omillarni baholash imkoniyati mavjudligi. 

3. Hisoblash usullarining aniqligi va koʻrsatkichlar iqtisodiy mohiyatining tushunarliligi. 

4. Foydalanish qulayligi, hisob-kitoblarning rasmiyligi. 

Kamchiliklari: 

1. Tahliliy funksiya bajarilmaydi va investorga tavsiyalar berilmaydi. 

2. Baholash mezonlarini asoslash qiyinligi, yakuniy koʻrsatkichlar qiymatlarini 

izohlashning murakkabligi. 

3. Koeffitsiyentlarning “optimalligi” chegaralarini aniqlash. Koeffitsiyentlarning koʻpligi. 

Milliy iqtisodiyot korxonalari hisobotlarining va statistik hisobot shakllarining xususiyatlari. 

4. Tor yoʻnalishli modellar. Milliy sharoitlarga moslashishning nisbatan qiyinligi. 

Yondashuvlardagi farqlar faqatgina bahoni olish algoritmi va foydalanilgan 

koʻrsatkichlarda emas, balki olinadigan natijaning shaklida ham namoyon boʻladi: bu ball, 

koeffitsiyent, reytingdagi oʻrin, turdosh guruh yoki investorga aniq tavsiyalar koʻrinishida 

boʻlishi mumkin. 

Shuni taʼkidlash kerakki, aniqlangan har bir yondashuv doirasida aniq bir natijaga 

erishishga qaratilgan bir emas, balki bir nechta usullar boʻlishi mumkin. 

Bizning tasnifimiz doirasida bitta yondashuvga kiritilgan uslubiyatlar yakuniy bahoni 

olishning bir xil (umumiy) usullariga va uning shakli yaxlitligiga asoslanadi. Moslashuvchan 

yondashuv investorning eʼtiborini istiqbolli investitsiyalarning oʻta nozik va asosiy jihatlariga 

qaratishga, sifatli yondashuv – asosiy koʻrsatkichlarni muayyan bir namunaviy obyekt bilan 

taqqoslashga, koeffitsiyentli yondashuv – investitsiya obyektining xususiyatlarini bir tarmoq 

doirasida umumeʼtirof etilgan va taqqoslanadigan koʻrsatkichlarda aks ettirishga, integral 

yondashuv esa baholanayotgan korxonaning rivojlanish istiqbollariga tezkor baho berishga 

moʻljallangan. 

Investitsiyalash yoʻnalishlarini baholash boʻyicha yuqorida keltirilgan yondashuvlar 

kesishmasida joylashgan korxonalarning investitsion jozibadorligini baholashning uslubiy 

yondashuvi quyidagi talablarga javob berishi kerak: 

1. Baholashning aniq yoʻnaltirilganligi. 

2. Oʻzaro hamkorlikning uzoq muddatli istiqbollarini baholash imkoniyati. 

3. Xoʻjalik yurituvchi subyektning aniq ehtiyojlarini moliyalashtirish bilan bogʻliq 

boʻlgan loyiha risklarini hisobga olish; loyihani toʻligʻicha moliyalashtirish manbalarini tahlil 

qilish; 

4. Investor investitsiya siyosatining har xil turlari uchun investitsiya obyektlarining 

jozibadorligi darajasidan kelib chiqib turli guruhlarini aniqlash; 

5. Yondashuvni amaliy qoʻllash natijalari investorning investitsiya qarori qabul qilishiga 

taalluqli aniq tavsiyalarni oʻz ichiga olishi hamda iqtisodiy maʼnoga ega boʻlishi zarur. 

Keskin raqobat sharoitida investitsiya resurslarini iqtisodiyot soha va tarmoqlariga 

joylashtirish muammosini hal qilishga qaratilgan uslubiy yondashuv quyidagi tamoyillarga 

javob berishi kerak: 

• universallik, yaʼni taklif etilayotgan uslubiyatni har qanday investorga nisbatan 

qoʻllash imkonini berishi; 

• majmuaviylik, yaʼni investitsiyalash boʻyicha boshqaruv qarorini qabul qilishga 

taʼsir qilishi mumkin boʻlgan turli omillar taʼsirini har tomonlama baholashni anglatib, shu bilan 

birga kapital qoʻyilmalar kiritilishidan kutilayotgan natijaning oʻzgarishini ham hisobga olishi; 

• natijalarni taqqoslash, yaʼni nafaqat investitsiyalash obyektlarini tanlashda 

muqobil variantlarni maqsadga muvofiqligini baholashni, balki ushbu variantlarni muayyan bir 

vaqt oraligʻida aniq bir investor uchun ularning jozibadorligi darajasiga koʻra solishtirish 

imkonini berishi kerak. 

Uslubiy yondashuvning mohiyati investitsiyalash obyekti boʻlgan korxonalarni 

investorning investitsion xohishlariga muvofiqligi nuqtai nazaridan uzviylikda koʻrib 

chiqishdan iborat boʻlib, bunda obyektlarni investitsion jozibadorlikning muayyan darajasi 

bilan tavsiflanadigan tipologik guruhlardan qaysi biriga tegishli boʻlishiga aniqlik kiritiladi. 

Ushbu baholashning bosqichlarini koʻrib chiqamiz. 

1-bosqich – cheklovlarni aniqlash, qaysikim investor investitsiya faoliyatini ular 

doirasida amalga oshiradi. Quyida investitsiya faoliyatining cheklovlarini tizim koʻrinishida 

keltirib oʻtamiz, bunda ularni muhimligi darajasi kamayishi tartibida joylashtiramiz: 

1. Qonunchilik cheklovlari investorlar faoliyatini cheklash tizimining eng muhim boʻgʻini 

boʻlib, istisnosiz barchaga nisbatan qoʻllaniladi. 

2. Iqtisodiy cheklovlar. Ushbu guruh cheklovlarining maʼnosi koʻpchilik investorlarning 

tijorat institutlari sifatidagi tabiatidan kelib chiqadi va muayyan bir moliyaviy mahsulotni 

taqdim etish bilan bogʻliq xarajatlar uni sotishdan tushadigan daromaddan oshib ketmasligi 

kerakligini ifodalaydi. 

3. Investorning ichki cheklovlari. Ushbu cheklovlar majburiy tavsifga ega emas va asosan 

muayyan turdagi operatsiyalarga, investitsiya obyektlari sinflariga, moliyaviy vositalarga va 

shu kabilarga nisbatan rahbariyat boshqaruv siyosatining koʻrinishidir. 

2-bosqich. Investitsiya resurslarini joylashtirishning muqobil variantlari orasida xizmat 

koʻrsatish sohasi korxonasining oʻrnini aniqlash quyidagilarga koʻra muhim ahamiyatga ega 

hisoblanadi, yaʼni, birinchidan, investor siyosatini shakllantirish nuqtai nazaridan – kapital 

kiritishning ustuvor yoʻnalishlarini aniqlash uchun, ikkinchidan, investitsiyalashning maqsadga 

muvofiqligini baholash nuqtai nazaridan – tahlil usullarini aniqlash va istiqbolli 

investitsiyalarni baholash uchun. 

Har bir investor investitsiya qarorlarini qabul qilishda rasmiy statistik maʼlumotlarga, 

tahliliy sharhlarga, ixtisoslashuvning maqsadga muvofiqligi yoki aksincha, kiritiladigan 

investitsiya resurslarini diversifikatsiya qilish toʻgʻrisidagi oʻz qarashlariga tayangan holda, 

mavjud qonuniy cheklovlar doirasida oʻzi uchun aktivlarning eng qulay tarkibiy tuzilmasini 

shakllantiradi. 

3-bosqich. Investitsion qaror qabul qilish jarayonini qarab chiqqanda, bu jarayonga 

taʼsir etuvchi barcha omillarni investitsion salohiyatga taʼsir etuvchi va investitsiyalashni 

cheklovchi omillar tizimi sifatida qabul qilish mumkin. Investitsiya jarayoni subyektlarining har 

biri uchun oʻziga xos omillar tizimi mavjud. Shunday qilib, investorning investitsiya qarorini 

qabul qilishiga birgalikda olingan toʻrt guruh omillar taʼsir qiladi: investitsion salohiyat, 

cheklovlar, investitsiya jalb qiluvchining ehtiyojlari tavsifi, investitsiya jalb qiluvchining 

ishonchliligi. 

Mazkur ajratib koʻrsatilgan omillar alohida ahamiyatli emasligi va ularning investitsion 

jarayonga taʼsiri doimo birgalikda hisobga olinishi sababli, ularning alohida va umumiy 

birgalikdagi taʼsirini baholash usullarini aniqlash muhim hisoblanadi. Investitsion 

jozibadorlikni baholash algoritmini tuzishda tahlil va sintez usuli, ekspert baholashlari usuli, 

modellashtirish usuli eng koʻp qoʻllaniladigan usullardan hisoblanadi. 

4-bosqich. Koʻrsatkichlarni aniqlash zarurati investorning investitsiya qaroriga 

aniqlangan omillar taʼsirini baholashning muhimligi bilan tavsiflanadi. Bunday baholash 

investitsion jozibadorlik darajasi turlicha boʻlgan korxonalarni kelgusida taqqoslash imkonini 

beradi. Bizning fikrimizcha, investitsion jozibadorlikni baholash koʻrsatkichlari tizimi quyidagi 

talablarga javob berishi kerak: 

1. Muvofiqlik. Mazkur talabning bajarilishi koʻrsatkichlarning mantiqiy tizimini qurish 

bilan bogʻliq. 

2. Toʻliqlik. Koʻrsatkichlar tizimi investor uchun investitsiya jarayonining aniqlangan 

omillarini yetarli darajada baholashi kerak. 

3. Tabaqalashganlik. Mazkur talab baholanayotgan omillarning ahamiyatlilik darajasini 

hisobga olishni nazarda tutadi. 

4. Mazmunga egalik. Tizim koʻrsatkichlarining har biri iqtisodiy mazmun-mohiyatga ega 

boʻlishi kerak, bu oʻz navbatida investitsion jozibadorlikni baholashda koʻrsatkichning rolini 

belgilaydi. Ushbu talabning bajarilishi baholash natijalarining mazmun-mohiyatini tushunib 

yetish imkonini beradi. 

5-bosqich. Baholash obyektining “maqbullik” va “optimallik” holatiga muvofiqligi 

darajalarini aniqlash kerak. Qiymatlarning qabul qilingan muvofiqlik chegaralarini aniqlash 

investitsion jozibadorlikni baholashga kiritilgan koʻrsatkichlarning har biri uchun tasdiqlangan 

shkalaga asosan amalga oshirilishi kerak. Yagona baholash shkalasi, oʻz navbatida, 

koʻrsatkichlarning solishtirilishini taʼminlash uchun ishlab chiqiladi. 

6-bosqich. Bu bosqichning mohiyati yakuniy koʻrsatkichlar darajalarini xizmat 

koʻrsatish sohasi korxonasi investitsion jozibadorligining muayyan tavsifiga mos kelishini 

aniqlashdan iborat. Koʻrsatkichlarning har bir guruhini hisoblash natijasida indeks qiymatlari 

shakllantiriladi, ular soʻngra yakuniy koʻrsatkichlarning qiymatlarini olishda ishtirok etadilar 

va taklif qilinayotgan oʻzaro aloqalarning investor cheklovlariga muvofiqligi darajasini hamda 

xizmat koʻrsatish korxonasi oʻz majburiyatlarini bajara olishga tayyorligi darajasini aks ettiradi. 

7-bosqich. Yakuniy bosqich, amaliy harakatlarni amalga oshirish nuqtai nazaridan 

natijalarni baholashga moʻljallangan. Investitsion jarayonning mohiyatini qayta koʻrib chiqish, 

keskin raqobat sharoitida xizmat koʻrsatish sohasidagi asosiy investitsion nomutanosibliklarni 

aniqlash mazkur tadqiqotning konsepsiyasi hisoblanadi. Koʻplab haqiqatga yaqin farazlardan 

biri koʻrib chiqiladigan nazariy tadqiqotlardan farqli oʻlaroq, xizmat koʻrsatish sohasi 

korxonalarining investitsion jozibadorligini aniqlashning mazkur metodikasining oʻziga xos 

xususiyati uning boshqa metodikalardan farqlanishi, yaxlitligi va amaliyot bilan chuqur 

aloqadorligidir. 

Mazkur metodika investorlarga xizmat koʻrsatish sohasi korxonalarining investitsion 

jozibadorligini baholashning aniqligini oshirish va keskin raqobat sharoitida ushbu jarayonni 

boshqarish imkonini beradi. 

Xulosa. Tadqiqotlarimiz va olib borilgan tahlillar shuni koʻrsatadiki, milliy 

iqtisodiyotning bir qator tarmoqlarida asosiy ishlab chiqarish fondlari eskirishining oʻrtacha 

darajasi 50-80 foizga yetadi, ularning yangilanish dinamikasi esa 15-20 foizdan oshmaydi. 

Mazkur holat birinchi navbatda moliyaviy cheklovlar mavjudligi bilan bogʻliq va ularning 

mavjudligi xizmat koʻrsatish sohasi korxonasining strategik va taktik maqsadlarini amalga 

oshirish uchun zarur investitsiya resurslarini ahamiyatlilik darajasiga koʻra tasniflash 

zarurligini anglatadi, bu esa innovatsion sikl bosqichlarida sohadagi xoʻjalik yurituvchi 

subyektlarning faoliyat yuritishi va rivojlanishi xususiyatlarini hisobga olgan holda 

investitsiyalarning tasnifiy roʻyxatini shakllantirishni talab qiladi. Innovatsion rivojlanish sikli 

doirasida rejalashtirilgan chora-tadbirlarni amalga oshirishda xizmat koʻrsatish sohasi 

korxonasi investitsiyalarining tasnifini ishlab chiqish muhim hisoblanib, bunda investitsiya 

jarayonining dinamikasini belgilovchi quyidagi hal qiluvchi omillarni hisobga olish zarur: 

investitsiya kiritishning sabablari, investitsiya kiritish yoʻnalishlari va investitsiya jarayonini 

amalga oshirishning kutilayotgan natijalari. 

Shunday qilib, xizmat koʻrsatish korxonasining investitsiya faoliyatini boshqarish 

korxonada asosiy investitsiyalar turlarini hisobga olgan holda amalga oshiriladigan tegishli 

boshqaruv jarayonlarini takomillashtirishni zarurat etadi. Mazkur investitsiyalarning asosiy 

xususiyatlari boʻlib qarorlar qabul qilishda investor taʼsirining turi (toʻgʻridan-toʻgʻri 

investitsiyalarda sezilarli taʼsir va portfel investitsiyalarda minimal taʼsir), shuningdek amalga 

oshiriladigan investitsiyalarning maqsad yoʻnalishi (xizmat koʻrsatish korxonasining strategik 

yoki taktik maqsadlariga erishish) hisoblanadi. Investitsiya faoliyatini boshqarishda bunday 

yondashuvni qoʻllash xizmat koʻrsatish sohasida investitsion jarayonlarni amalga oshirishning 

samaradorligini orttiradi. 

